
Om forfatteren:

Arne Garborg (1871-1924) vart fødd i Time på Jæren og opplevde tidleg krisa som følgde overgangen frå naturalhushald til pengehushald. Heile livet var han blant dei fremste kulturkritikarane i landet, og var blant dei få som klarte å leve av å skrive. Han høyrer til blant våre fremste romanforfattarar, han var lyrikar og dramatikar, journalist, kritikar, polemikar og mykje meir. Han produserte til saman over to tusen essay og artiklar om litteratur, språk, filosofi, religion og politikk.


Om boken:

Diktrinsen Haugtussa (1895) er kan hende det rikaste verket Garborg har skrive, og mange av dikta er blitt folkeeige. Det er eit diktverk om grunnkreftene i menneskelivet, om striden mellom godt og vondt, og samstundes ein fulltonande lovsong til naturen, sett gjennom augo til hovudpersonen Veslemøy. Ho er synsk og kan sjå både inn i huldreheimen og gjennom menneska. I sitt eige liv får ho røyne svik i kjærleik, og ho blir freista til å gå over til dei mørke maktene. Livskampen hennar blir fortald med stor språkkunst, i poesi som både grip og gleder.


Til deg, du heid og bleike myr

med bukkeblad,

der hegre stig og heilo flyr,

eg gjev mitt kvad.

Til deg, du visne lyng um haug,

der draumar sviv,

eg gjev min song um dimd og draug

og dulde liv.

Eg kjenner deg, du trollheim grå,

du skugge natt!

Eg rømde rædd; men stundom må

eg sjå deg att.

Eg kjenner deg, du havsens marm

med galdre-song;

du gauv meg gru i rædde barm

so mang ein gong.

Eg kjenner striden tung og sein

mot trolldoms vald.

Gud hjelpe oss for brotne bein

og mannefall!

•

Eg kjenner deg – eg kjenner deg,

som ikkje vann! –

Eg såg din strid, eg veit din veg

i skugge-land.

Eg røynde sjølv den striden stygg

i mange år,

med ville mod, med bøygde rygg,

med svære sår.

Du um meg sviv, du hjå meg sit,

du arme ånd!

I meg du enno riv og slit

i dine bånd.

Eg veit det vel: dei sterke troll,

den vilje rik;

ein båt i foss, eit kvad i moll,

sløkkt i eit skrik.

•

Men lerka stig frå gløymde grav

med sigers ljod;

og vinden stryker inn av hav

so frisk og god.

Og um me kjenner gråt og gru

og saknad sår,

so må me lerkesongen tru,

som lovar vår.


HEIME


VESLEMØY VED ROKKEN


D’er haust. Det ruskar ute

med regn og kalde vind.

Småfuglen flyg mot rute

og vilde gjerne inn.

Men under omnen god,

der ligg på sekkje-pute

han gamle Mons i ro.

Der ligg han trygg og drøymer

og blinkar stilt og smått

og alt i verdi gløymer

og hev det varmt og godt.

Og segjer ingin ting,

men liksom inn seg gøymer

med rova sveipt i kring.

Som silke-nøste fine

han ligg i mjuke skinn

med svevn i kvar den mine

og alle kløar inn.

Og glyrer likesæl

med kloke augo sine

og murrar smått og mèl.

•

Skal vìta kvar du vankar

i blide draumar no?

Kann hende dine tankar

seg svæver lint til ro

i gamall minne-krins,

som stilt i hop seg sankar

frå den tid du var prins?

Venaste prins i verdi

du gjekk i skogen grøn

med gullhår yvi herdi

og ung og keik og kjøn

og tenkte på den møy

som gjekk og henta bæri

so vide under øy.

Då kom den trollheks blide

med sving og sveiv og svins

frå trolleheimen vide

og såg den vene prins.

Men skræmd han frå ho skvatt.

Då las ho trollbøn stride

og gjorde han til katt.

Sidan so vidt han flakkar

igjenom skog og skar,

langt yvi berg og bakkar,

og kjem til okkons gard.

Her kann i ro han døy.

Her vil han kvile, stakkar,

og tenkje på den møy.

Å hu! det ruskar ute

med regnvind sur og grå;

småfuglen flyg mot rute

og liksom bankar på.

Men under omnen god

du Mons på sekkje-pute

skal drøyme lognt i ro.




KVELDING


Snøen fell

i gråe kveld

stilt or mjuke lufti.

Stilt og tett,

lint og lett;

legg som dunseng mjuk og slett

dunkvit yvi tufti.

Veslemøy

vondlar høy

i den myrke løda.

Nisselått

kvìsar smått;

tuftekall seg likar godt,

når buskap fær si føda.

Gamall kar

han er i gard;

strengt han all ting agtar.

Fylgde blid

frå fyrste tid

med i både stræv og strid;

og helst han fjoset vaktar.

Difor òg

veit han fjåg

kva han hev i vente.

Gråe-kropp,

Raude-topp

kvar den kveld sin mjølke-kopp

fær av snilde gjente.

Mat ho ber

til kui kjær,

og kvar og ei ho kjæler.

Gjerne ho

stullar so:

alltid var ho dyregod

og aldri for nissen fæler.

Varme brunn

til tyrste munn

hit frå eldhus ber ho.

Fær so snøgt

ljos i lykt,

mjølkar kui lognt og trygt;

og breddfull bytta fær ho.

Stelt og god

kui so

roar seg til nattenn’.

Jortar smått,

legg seg godt;

tuften kjem med enn ein dott;

dansar so med katten.

